
					Gwirwyd y dudalen hon
wrth y pulpud o'r tu ol iddo, "Suit ddu, spon, yr un fath a
Joseph Tomos!"

Gweithiau Mr. David Rowland ddillad i Mr. Davies, yr
Offeiriad. Mab oedd Mr. Davies i Mr. Gabriel Davies, y Bala,
a brawd i Mr. John Davies, Fronheulog, Llandderfel, dau o
flaenoriaid enwog, yn Nwyrain Meirionydd, yn eu dydd. Mr.
Davies oedd Rector Plwyf Pennal am flynyddau lawer. Lletyai
yn Aberdyfi, a deuai i fyny i Bennal i fyned trwy y gwasanaeth. Yr oedd yn gerddwr di-ail. Cerddai fel yr Asahel hwnw
yn yr Ysgrythyr, yr hwn oedd "mor fuan ar ei draed ag un
o'r iyrchod sydd yn y maes." Yr oedd hefyd yn ddarllenwr
dan gamp. Darllenai y Beibl a'r Llithoedd nes gwefreiddio y
gwrandawyr, a gwnai iddynt wylo wrth ei wrando. Bu rhyw
gymaint o amhariaeth ar ei feddwl dros ryw dymor, ond gwellhaodd cyn diwedd ei oes. Yr oedd D. Rowland wedi bod yn
gwneuthur suit o ddillad duon iddo. A rhyw ddiwrnod, daeth
Mr. Davies i fyny o Aberdyfi; ac yn y Ty Brix, yr unig dy
tafarn yn y pentref, newidiodd ei drowsus, a rhoddodd yr un
newydd i'r llanc a weithiai yn y siop, a dywedodd, "Hwda,
dos a hwn i dy feistr, a dywed wrtho fod eisieu ei dynu allan."
Wedi myn'd ag ef i'r ystafell weithio, estynodd y meistr y
llinyn mesur, ac fe welai fod y gwneuthuriad yn ateb i drwch
y blewyn i'r mesur, a deallodd mai yn meddwl Mr. Davies yr
oedd y coll ac nid yn y dilledyn. Yn mhen tua dwy awr,
dywedai D. Rolant wrth y llanc, "Evan, dos tu allan i'r ffenestr
yma, a thyn y trowsus allan drwyddi, dos ag ef i Mr. Davies,
a dywed wrtho ei fod wedi ei dynu allan." Aeth yntau yn ol
y cyfarwyddid. Gwisgodd Mr. Davies y trowsus, ac meddai,
"Mae yn ffitio 'rwan i'r dim. Pa'm na fuasent yn ei wneyd fel
hyn y tro cyntaf?" Rhoddodd chwe' cheiniog i'r llanc am ei
wasanaeth. Un o lawer o droion direidus yr hwn yr ydym yn
ysgrifenu am dano oedd y tro hwn.

Gwnaethpwyd tro chwareus âg yntau unwaith yn hollol

		 Golygwyd y dudalen hon ddiwethaf ar 26 Tachwedd 2022, am 16:42.
	Mae'r testun ar gael o dan Creative Commons Attribution-ShareAlike License; 
gall telerau ychwanegol fod yn berthnasol.
Gweler y Telerau Gwasanaeth am fanylion.

